
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

 শিবাশোধনসমিতির একটা রিপোর্ট পাঠিয়েছে আমাদের সে। পুপুদিদির আসরে আজ সন্ধেবেলায় সেইটে পাঠ হবে।




রিপোর্ট




 সন্ধেবেলায় মাঠে বসে গায়ে হাওয়া লাগাচ্চি এমন সময় শেয়াল এসে বল্লে, দাদা, তুমি নিজের কাচ্চাবাচ্চাদের মানুষ করতে লেগেছ, আমি কী দোষ করেছি?

 জিজ্ঞাসা করলেম, কী করতে হবে শুনি।

 শেয়াল বললে, না হয় হলুম পশু, তাই ব’লে কি উদ্ধার নেই? পণ করেছি, তোমার হাতে মানুষ হব।

 শুনে মনে ভাবলুম, সৎকার্য্য বটে।

 জিজ্ঞাসা করলুম, তোমার এমন মৎলব হোলো কেন?

 সে বল্লে, যদি মানুষ হোতে পারি তাহোলে শেয়াল-সমাজে আমার নাম হবে, আমাকে পূজো করবে ওরা।

 আমি বল্লুম, বেশ কথা।

 বন্ধুদের খবর দেওয়া গেল। তারা খুব খুসি। বল্লে, একটা কাজের মতে কাজ বটে। পৃথিবীর উপকার হবে। ক’জনে মিলে একটা সভা করলুম, তার নাম দেওয়া গেল, শিবা-শোধন-সমিতি।


 পাড়ায় আছে অনেক কালের একটা পোড়ো চণ্ডীমণ্ডপ। সেখানে রোজ রাত্তির নটার পরে শেয়াল-মানুষ-করার পুণ্যকর্ম্মে লাগা গেল।

				 এই পাতা শেষ সম্পাদিত হয়েছে ১১:২৫টার সময়, ২ জুলাই ২০১৯ তারিখে।

